
 
Concello de Moaña

INFORME DAS MEDIDAS ADOPTADAS POLO CONCELLO DE MOAÑA 
DURANTE A CRISE SANITARIA PROVOCADA POLO COVID-19

1. Programa “Moaña Facilita”:

Habilítase  un  número  de  teléfono  móbil  ao  que  poida  chamar  a 
veciñanza que non poida desprazarse a facer a compra ou á farmacia para 
facer  os  seus  encargos.  O  teléfono-servizo  está  activo  todos  os  días  da 
semana (L-D) en horario de 10h a 20h. Deste servizo estanse a ocupar as 
persoas voluntarias da Agrupación de Protección Civil Municipal. Recollen os 
pedidos, realizan a compra nos establecementos de pequeno comercio local 
e acércanlla á casa das persoas usuarias, estas abonan nese momento o 
importe  da  mesma,  e  por  último  as  persoas  voluntarias  volven  ao 
establecemento para  pagarlle.

2. Programa “Moaña Iguala”:

2.1.  Apostamos por axudar ás persoas máis vulnerables co reforzo 
das partidas e dotando de liquidez inmediata aos programas de Benestar 
Social. 

2.2. As traballadoras da área de Benestar Social listan o número de 
familias en situación de maior vulnerabilidade da nosa vila, tendo en conta o 
número  de  membros  da  unidade  familiar  e  se  hai  menores  na  mesma, 
adxudícaselle  unha  axuda  económica  para  comprar  bens  de  primeira 
necesidade  (alimentación,  produtos  de  limpeza  e  de  hixiene  persoal).  A 
axuda  divídese  en  vales  de  compra  que  poden  canxear  nos 
establecementos  de  pequeno  comercio  e  da  praza  de  abastos,  cos  que 
previamente se contactou para que decidisen se estaban interesados en 
participar  nesta  campaña.  Estes  vales  son  entregados  a  domicilio  polo 
persoal  municipal  e  polo  persoal  voluntario  da  Agrupación de Protección 
Civil,  cuestión  que  as  persoas  destinatarias  aceptan  previamente  e 
formalizando o seu consentimento no momento da entrega.

Esta medida,  reproduce a campaña que se vén facendo no Nadal 
durante  os  últimos  4  anos.  Persegue  abastecer  ás  familias  daquilo  que 
precisan e axudar ao pequeno comercio.

Mentres dure o estado de alarma ou as consecuencias para estas 
familias do mesmo, non descartamos seguir facendo entregas periódicas, 
para iso vimos de solicitar unha subvención á Deputación de Pontevedra e 
tamén dispomos de recursos propios. Como o 20% do superávit de 2019, 
importe máximo autorizado polo goberno do Estado.

3.     Programa “Moaña Atende”:

Habilítase un número de teléfono móbil para atender ás mulleres en 
situación de maltrato, con apoio xurídico e psicolóxico. O servizo préstase a 
través das profesionais do CIM todos os días da semana (L-D) en horario de 
9h a 18h.

4. Servizo de Axuda no Fogar:

Concello de Moaña

Este servizo préstase de forma indirecta a través da empresa Preto 
de Ti.  Neste, déuselle a posibilidade de suspensión do mesmo a aquelas 
familias que quixesen interrompelo pola situación de crise sanitaria actual, 
sen  que  por  iso  perdan  o  dereito  de  continuar  co  mesmo  cando  esta 
situación remita.  As familias que suspenderon o servizo foron unha clara 
minoría.

Tamén se incrementaron as horas  de servizo postas a  disposición 
daquelas  persoas  que  como  consecuencia  do  Covid-19  precisaron 
asistencia.

Polo tanto, o servizo estase prestando con normalidade á maioría das 
familias,  se ben se reforzaron as medidas preventivas,  dotando dos EPIS 
necesarios para esta situación. A este respecto o Concello doou á empresa 
aquel material cuxa obtención lle estaba resultando máis difícil de conseguir 
á empresa pola orde de centralización de compras imposta no decreto do 
estado de alarma. 

5. Limpeza viaria.

A limpeza viaria municipal está contratada á empresa Urbaser, esta 
ocúpase de realizar baldeos de beirarrúas e fachadas nas inmediacións dos 
puntos de maior concorrencia (centros de saúde, farmacias, supermercados, 
praza de abastos...). Para esas desinfeccións utilizan auga con hipoclorito de 
sodio.

Tamén se  lles  facilitaron  aqueles  EPIS  que  lles  estaba  resultando 
difícil  de conseguir  ás empresas pola  orde de centralización de compras 
imposta no decreto do estado de alarma. 

6. Servizo de recollida de lixo.   

Á empresa que presta o servizo de recollida de lixo, xestionado pola 
Mancomunidade, solicitóuselle que incremente a frecuencia de lavado dos 
colectores,  tamén  se  permanece  en  contacto  constante  para  facer 
seguimento da situación.

Tamén se  lles  facilitaron  aqueles  EPIS  que  lles  estaba  resultando 
difícil  de conseguir  ás empresas pola  orde de centralización de compras 
imposta no decreto do estado de alarma. 

7. Limpeza dos edificios e instalacións municipais:

7.1. Limpeza reforzada nos composteiros comunitarios por parte da 
mestra composteira municipal.

7.2.  Reforzo da limpeza nos centros de competencia municipal que 
permanecen en funcionamento. Incrementouse o tempo adicado á limpeza 
destas instalacións, prestando especial atención á centros médicos e praza 
de abastos.

7.3. Instalamos dispensadores de xel hidroalcohólico nas 3 entradas 
da praza de abastos municipal e en todos os departamentos da Casa do 
Concello, así como nos vehículos municipais.

7.4.  Mantemento  e  limpeza  extraordinaria  en  instalacións 

Concello de Moaña

deportivas,  educativas,  sociais  e  culturais  pechadas  ao  público. 
Aproveitando  a  ausencia  de  actividade,  gardando  todas  as  medidas 
preventivas para o persoal municipal, realízanse tarefas de mantemento e 
limpezas extraordinarias en varias instalacións (pavillóns deportivos, campo 
de fútbol, colexios públicos, centros socioculturais...).

8. Xestión da información, coordinación do material sanitario ou de 
protección.

8.1. O Concello asume o papel de informar á veciñanza daquelas 
cuestións  relacionadas con esta  crise  sanitaria  que lle  poden afectar  ou 
resultar de interese a través da web, a páxina de Facebook e os bandos. 
Trátase de dar información concisa e clara que contribúa a evitar as noticias 
falsas e o alarmismo innecesario que as mesmas poidan xerar.

8.2.  Xestiónanse todas as doazóns que as distintas entidades e a 
veciñanza realizan. Ese material adícase a fornecer ao persoal municipal, ao 
voluntariado  de  Protección  Civil,  ao  persoal  dos  servizos  externos  (SAF, 
limpeza viaria, recollida do lixo), ao persoal de emerxencias (PAC e 061), 
praza de abastos...

8.3. A adquisición de material preventivo e de desinfección realízase 
desde o principio de solidariedade, evitando acaparar recursos innecesarios 
que poidan por en risco os recursos que precisan outras entidades e aqueles 
sectores  que  continúan  a  prestar  os  seus  servizos  por  considerarse 
esenciais.

9. Actividades alternativas.

O  goberno  de  Moaña  suspendeu  o  13  de  marzo,  con  antelación  á 
declaración do estado de alarma, os servizos da Escola de Música Municipal, 
Escola de Música Tradicional, Biblioteca Municipal, Axencias de lectura de 
Tirán  e  Domaio,  Aulas  de  Memoria,  Aulas  de  Ximnasia,  Ioga,  Ludoteca, 
Escola de Familias e Sentir e Pensar. Desde ese momento desenvolvéronse 
as seguintes accións:

9.1. Propóñense  actividades  de  lecer,  deportivas  e  formativas  a 
través dos medios dixitais antes mencionados, para axudar a levar mellor o 
confinamento.

9.2. A  aula  CeMit  do Concello  pasa  a  ofertar  cursos  on-line  para 
aquelas persoas que precisen deste servizo.

9.3. A  Ludoteca  municipal  propón  a  través  da  súa  páxina  de 
facebook un programa de actividades para realizar na casa coas crianzas.

9.4. A Escola de Música Municipal puxo en marcha o Plan Música na 
Casa, con actividades telemáticas no que o profesorado fai un seguimento 
individualizado da actividade musical do seu alumnado.

9.5.  Realízanse  chamadas  ás  persoas  maiores  de  55  anos  do 
programa  de  avellentamento  activo  que  residen  soas,  para  facer 
seguimento da súa situación, ocupándose destas tarefas os monitores de 
ximnasia.

9.6. Habilítase un servizo de felicitación de aniversarios nos que se 
priorizan as persoas maiores e as crianzas. A Policía Local e Protección Civil 

Concello de Moaña

encárganse de acudir aos domicilios das persoas a felicitar.

9.7. Promóvese a través de medios dixitais a plataforma “Galicia Le” 
de  préstamo  de  obras  en  formato  electrónico  das  bibliotecas  públicas 
galegas.

10. Medidas para minimizar o impacto fiscal.

O estado de alarma provocou un debilitamento da economía  familiar  da 
veciñanza ante o que se tomaron as seguintes medidas,  que contribúen 
tamén a evitar desprazamentos.

10.1.  Prorrogouse ata  o  remate  do estado de alarma o prazo de 
pagamento  dos  recibos  de  taxas  e  prezos  públicos  emitidos  con 
anterioridade ao 14 de marzo de 2020.

10.2. Prorrogouse ata o remate do estado de alarma o o cobro de 
aprazamentos e fraccionamentos concedidos.

10.3. Suspendéronse os prazos de pago que constan no calendario 
fiscal para o exercicio 2020.

10.4. Permítese organizar o pago dos impostos municipais en ata 6 
cuotas mensuais sen intereses a todas as persoas que o soliciten.

10.5. Mentres non se reanuden as actividades, suspendeuse o cobro 
de taxas de ocupación da vía pública (mercadiño), da Escola Municipal de 
Música, das actividades do programa de avellentamento activo...

11. Medidas para minimizar os efectos da crise no tecido cultural e 
deportivo.

11.1. Sumándonos  á  campaña  #nonnoscanceles,  o  Concello 
comprometeuse a adiar eventos en lugar de cancelalos, como unha medida 
que contribúa a minimizar o impacto desta crise sanitaria nas entidades e 
empresas culturais, así como as deportivas. Sabendo tamén da importancia 
da celebración destes para reactivar a economía local.

11.2.  Creamos a campaña “Moaña Quere a Cultura” para por  en 
valor  o traballo realizado polas entidades culturais  locais,  o noso mestre 
gaiteiro, as persoas profesionais do teatro e da música.

12. Medidas sociais e preventivas para o persoal.

12.1.  O  Concello  mantivo  a  todas  as  persoas  traballadoras  con 
contratos en vigor e o cadro de persoal fixo, conservando ao 100% o seu 
salario.

12.2.  Habilitouse a modalidade de teletraballo para todo o persoal 
administrativo, agás o que debe asistir a quendas para garantir os servizos 
declarados como esenciais.

12.3. O persoal que desenvolve tarefas que non se poden realizar 
mediante  teletraballo  permaneceu  no  seu  domicilio  (agás  quendas  para 
servizos esenciais) entre o 17 de marzo e o 14 de abril, no que se decretou 
o seu regreso á actividade establecendo medidas de seguridade.

Concello de Moaña

12.4. Acordáronse co persoal delegado de prevención as medidas 
extraordinarias de seguridade e saúde no traballo, entre as que se inclúe a 
avaliación de riscos do persoal considerado sensible, a dotación de Equipos 
de  Protección  Individual  coa  regulación  do  seu  uso,  a  modificación  na 
planificación das tarefas para garantir a distancia interpersoal e a difusión 
de información para a prevención de contaxios.

12.5. Permitiuse  a  posibilidade  da  flexibilización  de horarios  para 
facilitar a conciliación da vida familiar e laboral.

12.6. A  partir  do  14  de  abril  concedéronse  permisos  retribuídos 
recuperables a aquelas persoas que os solicitaron polas súas circunstancias.

12.7. Instalaranse mamparas de protección en todos os postos de 
atención ao público da Casa do Concello, na biblioteca e aulas de lectura 
municipais.

12.8. Prorrogarase e incrementarase a contratación temporal para o 
reforzo de labores esenciais.

13. Apoio ao ensino público.

13.1.  O  Concello  mantivo  unha  comunicación  directa  coa 
comunidade educativa da nosa vila en todo momento.

13.2.  Ante  a  necesidade de achegar  aos  domicilios  do alumnado 
material didáctico, desde o Concello brindouse a oportunidade a cada centro 
de ensino de facelo a través do voluntariado da Agrupación Municipal de 
Protección Civil.

13.3.  Ante a falta de conexión a internet de parte do alumnado, o 
Concello adquiriu 40 tarxetas de datos móbiles para as familias en risco de 
exclusión social. Este reparto foi tamén realizado por Protección Civil.

14. A vida institucional telemática.

14.1. Ante a situación imposta polo estado de alarma, o Concello 
optou  pola  implantación  do  sistema  Gestiona  Comunica,  que  permite  a 
actividade municipal de forma telemática.

14.2.  O  Concello  facilitou  a  formación  necesaria  ao  persoal  e  á 
corporación municipal.

14.3. As  sesións  dos  órganos  colexiados  de  carácter  público 
desenvólvense de forma telemática e son retransmitidas en directo para 
que a veciñanza poida seguilas.

15. Medidas de apoio ao tecido empresarial.

15.1.  Mantemos  os  contratos  coas  empresas  subministradoras  e 
prestadoras de servizos no Concello.

15.2. Mantivemos  a  axilidade  nos  pagamentos  ás  entidades 
provedoras, cun período medio de pagamento inferior a 3 días.

15.3. Continuamos realizando as contratacións de investimentos que 
estaban previstas.

Concello de Moaña

15.4. Inxectamos  200.000€  no  pequeno  comercio  e  na  praza  de 
abastos a través do programa “Moaña Iguala”.

15.5. Reclamamos ao goberno do Estado a utilización do 100% do 
superávit  do  exercicio  2019  para  contribuír  á  reactivación  da  economía 
local.

15.6. Mantemos contacto directo coas asociacións de comerciantes 
que  nos  realizaron  propostas.  Analizamos  as  mesmas  en  aras  de  poder 
buscar os recursos e a maneira legal-administrativa para polas en marcha.

15.7.  Priorizamos  a  concesión  das  licenzas  urbanísticas  como 
medida de apoio ao sector da construción e das instalacións, tramitando 
todos os expedientes nun tempo moi reducido.

16. Modificación dos orzamentos 2020

O goberno municipal decidiu non someter a aprobación plenaria a 
proposta de orzamentos de 2020 que xa fora ditaminada o 12 de marzo.

Desenvolveuse un traballo de adaptación da devandita proposta ás 
novas circunstancias xeradas polos efectos do Covid-19 e da crise sanitaria, 
social e económica que este provocou. 

Nese sentido, reforzáronse as partidas de Benestar Social para dar 
resposta ás necesidades das persoas en situación de vulnerabilidade. Tamén 
se adaptaron á realidade da redución de certos ingresos e gastos.

